
Dolzarbligi

Gidronefroz siydik chiqarish yo‘llarining obstruksiyasi natijasida rivojlanadigan va
buyrak jom-kosacha tizimining kengayishi bilan kechadigan patologik holat hisoblanadi.
Kasallik rivojlanishi davomida buyrak parenximasida ishemik, distrofik va sklerotik
o‘zgarishlar yuzaga keladi. Buyrakning yukstaglomerulyar apparati (YuGA) renin-angiotenzin-
aldosteron tizimini boshqaruvchi asosiy regulyator tuzilma bo‘lib, arterial bosim, glomerulyar
filtratsiya va suv-elektrolit muvozanatini saqlashda muhim rol o‘ynaydi. Biroq gidronefroz
sharoitida YuGAda yuz beradigan morfofunksional o‘zgarishlar yetarlicha o‘rganilmagan.

Tadqiqot maqgsadi

Eksperimental gidronefroz sharoitida buyraklar yukstaglomerulyar apparatida
rivojlanadigan morfofunksional o‘zgarishlarni aniqlash va baholash.

Material va usullar

Tadgiqot 250-300 g vaznga ega bo‘lgan 56 ta Wistar zotli kalamushlarda o‘tkazildi.
Eksperimental gidronefroz bir tomonlama ureter obstruksiyasini modellashtirish orqali
yaratildi. Hayvonlar nazorat hamda tajriba guruhlariga bo'linib, 7, 14 va 30 sutkalarda kuzatuv
olib borildi. Buyrak to‘gimalari standart gistologik usullar yordamida o‘rganildi. Preparatlar
gematoksilin-eozin bilan bo‘yalib, glomerulalar, kanalchalar, qon tomirlari va
yukstaglomerulyar apparat elementlarining morfologik holati baholandi.

Natijalar

Tadqiqot natijalariga ko‘ra, gidronefrozning 7-sutkasida kompensator-moslashuv
reaksiyalari ustunlik qildi. Bunda glomerulalar gipertrofiyasi, kanalchalar dilatatsiyasi va
interstitsial shish kuzatildi. Yukstaglomerulyar hujayralarda giperplaziya va gipertrofiya
belgilari aniqlandi.

14-sutkada patologik jarayon chuqurlashib, kanalcha epiteliysida atrofik o‘zgarishlar,
interstitsial yallig‘lanish infiltratsiyasi hamda fibroz rivojlandi. YuGA hujayralarining sekretor
faolligi ortib, afferent arteriolalarda devor qalinlashishi va tomir bo‘shligining torayishi
kuzatildi.

30-sutkada esa qaytmas morfologik o‘zgarishlar rivojlandi. Buyrak parenximasining
atrofiyasi, glomeruloskleroz, massiv interstitsial fibroz va tomirlar sklerozi aniqlandi.
Yukstaglomerulyar apparatda degenerativ o‘zgarishlar kuchayib, uning funksional faolligi
pasaydi.

Xulosa

Eksperimental gidronefrozda yukstaglomerulyar apparatda bosgichma-bosqich
morfofunksional qayta tuzilishlar rivojlanadi. Kasallikning dastlabki bosqichlarida
kompensator giperplaziya va gipertrofiya kuzatilsa, uzoq muddatli obstruksiya natijasida
degenerativ va sklerotik o‘zgarishlar shakllanadi. YuGAdagi ushbu o‘zgarishlar gidronefroz

patogenezida muhim o‘rin tutib, surunkali buyrak yetishmovchiligi rivojlanishining morfologik
asosi bo‘lib xizmat qiladi.

Kalit so‘zlar

gidronefroz, buyrak, yukstaglomerulyar apparat, renin, morfologiya, obstruktiv
nefropatiya, nefroskleroz.

